
७.नर्तनबिन्दुः]
६९
मन्दारमरन्दचम्पूः ।



	

वृत्तेन प्रख्यातमिश्रकल्पितान्यतमेन च ।

प्रासङ्गिकेन चाप्याधिकारिकेन(ण) समन्वितम् ॥

साङ्गैर्मुखादिभिः पञ्चसंधिभिश्च समन्वितम् ।

विष्कम्भकादिसंयुक्तं नाटकं स्यात्त्रिवर्गदम् ॥

एतादृङ्नाटककृतौ प्रकारो वक्ष्यते मया ।

विधाय प्रथमं पूर्वरङ्गं सूत्रिणि निर्गते ॥

प्रविश्यान्यस्तद्वदेव काव्यार्थस्थापको नटः ।

सूचयेद्वस्तु बीजं वा मुखं वा पात्रमेव वा ॥

तत्र दिव्यं वस्तु दिव्यो भूत्वा मर्त्यं च मानुषः ।

मिश्रं तन्मर्त्यान्यतरो भूत्वेति कवयो विदुः ॥

तत्र पद्यैश्च काव्यार्थसूचकैर्मधुराक्षरैः ।

रङ्गं प्रसाध्य साङ्गां च भारतीमाश्रयेत्ततः ॥

ऋतुं कंचिदुपादाय ततः कार्या प्ररोचना ।

वीथ्यङ्गानि ततः पश्चात्साङ्गा प्रस्तावना ततः ॥

प्रस्तावनाङ्गान्यतमेनार्थं वा पात्रमेव वा ।

सूचयित्वा तदन्ते च सूत्री गच्छेच्छलात्ततः ॥

आद्यङ्कादौ च विष्कम्भं कुर्यादित्येव केचन ।

द्वितीयादिषु चाङ्केषु कुर्यादित्यपि केचन ॥

अपेक्षितं परित्यज्य विस्तरं वस्तु नीरसम् ।

यदा संदर्शयेदादौ कुर्याद्विष्कम्भकं तदा ॥

यदा तु सरसं वस्तु मूलादेव प्रवर्तते ।

आदावेव तदाङ्कः स्यादित्येव कविसंमतम् ॥

प्रविश्य मर्त्यो दिव्यो वा धीरोदात्तश्च नायकः ।

इति वृत्तं महोत्साहोऽभिनयेदाधिकारिकम् ॥

तत्र साङ्गाः प्रयोक्तव्य मुखाद्याः पञ्च संधयः ।

मुखादिसंधिष्वङ्गानां क्रमोऽयं न विवक्षितः ॥

		 ६ सेप्टेम्बर् २०१९ (तमे) दिनाङ्के ०४:०३ समये अन्तिमपरिवर्तनं  जातम्
	पाठः क्रियेटिव कॉमन्स ऐट्रिब्यूशन/शेयर-अलाइक अभिज्ञापत्रस्य अन्तर्गततया उपलब्धः अस्ति; अन्याः संस्थित्यः अपि सन्ति ।
अधिकं ज्ञातुम् अत्र  उपयोगस्य संस्थितिं पश्यतु ।

